
своего супруга благовернаго князя Феодора Юрьевича — когда приидет 
от нечестиваго царя Батыя. И абие вместо радости услыша таковыя 
смертоносныя глаголы, яко сожитель ея благоверный князь Феодор 
Юрьевич любви ради ея, красоты убиен бысть. И абие наполнися слез 
и горести, и ринуся из превысокаго храма своего, и с сыном своим 
со князем Иваном на среду земли, и заразися до смерти. И оттоле 
прозвася место то Зараз: зане же заразися того княгини Еупраксия 
с сыном своим. 

Слышав же князь великий Юрий Ингоревич убиение возлюбленнаго 
сына своего князя Феодора, и иных князей, и нарочитых людей многое 
побиение от нечестиваго Батыя, начата плакатися жалостно с великою 
княгинею, и с братнею своею. И начата з братнею своею, и с прочими 
теми князи совокупляти войско, и учредиша полки. И рече к братии 
своей: „Господия моя милая братия, аще благая пряхом от руки господня, 
то злых ли не потерпим? Лучше нам смертию живот купити, нежели 
в поганой вере быти. Се убо брат ваш перед вас испил чашу смертную 
за святыя божия церкви, и за веру християнскую, и за свое отечество". 
И поидоша в соборную церковь пресвятыя богородицы честнаго ея 
Успения, моляіцеся со слезами. И даде последнее целование княгине 
Агрипене Ростиславне. И прием благословение от епископа, и от всего 
священнаго собора. И поидоша против нечестиваго царя Батыя, и сре-
тоша его близ предел резанских. И нападоша на поганных, и начата 
битися крепко и мужествено, и бысть сеча ужасна. И мнози Батыевы 
силнии полцы падоша. Но обаче Батыеве силе велице суще зело, яко 
единому рязанцу битися с стом татарином. И абие побиенно бысть 
рязанское воинство, и благоверный князь великий Юрьи Ингоревич, 
и брат его князь Давид Муромский, и князь Глеб Коломенский, и князь 
Всеволод Пронский, и иныя князи, и местный воеводы, и вси удальцы 
рязанский, — вси купно умроша, и [ни]а един от них въспять возвратися; 
единаго князя Олга Краснаго жиза яша, изнемогающа от великих ран. 
Видев же его царь Батый красна велми, и хотя его врачевати, и на свою 
прелесть возвратити. Князь же Олег Ингоревич нарече его безбожна, 
и врага християнскаго. Окаянный же Батый разъярився, и повеле въскоре 
князя Олга ножи на части разняти. И виде силы своея много побиенно, 
и разгневася зело, и начя Резанъскую землю воевати, и повеле бити 
и сещи и жещи без милости. И град Пронеск, и Белъград, и Ижеславец 
разори до основания, и вся люди без милости изсекоша. И течаше 
крови християнская, яко река силная за грехи наша. И поидоша ко граду 
Рязани, и обьступиша град, и начяша битися неотступно пять дней. 
Батыево воинство пременяющеся, а гражане истомишася, и мнози побиенни 
быша и уранены. А в шестый день рано приидоша погании ко граду, 
овии со огни, а инии с топоры, а инии с пороки, и с токмачи, и лест-
вицами, и взяша град Рязань месяца декабря в 21 день. И приидоша 

